
Talba

KONSULTAZZJONI DWAR IL-ĦATRA TA’ UFFIĊJAL TAL-VERIFIKA FIL-MEPA

THE CHAIRMAN (Onor. George Pullicino, Ministru għall-Affarijiet Rurali u Ambjent): Qegħin fl-ewwel laqgħa ta’ dan il-Kumitat u nimmaġina li kulħadd irċieva l-estratt mill-Att li jiddefinixxi l-Kumitat Permanenti dwar l-Ippjanar ta’ l-Iżvilupp. Artiklu 17(b) jispjega x-xogħol tal-Kumitat Permanenti u artiklu 17(c) jispjega x-xogħol ta’ l-uffiċjal dwar il-verifika, bl-Ingliż audit officer.  Il-proċedura għall-ħatra ta’ l-uffiċjal dwar il-verifika hija li l-Awtorita` tissuġġerixxi l-isem lill-Ministru u l-Ministru jrid iġib dik ir-rakkmandazzjoni quddiem dan il-Kumitat.  

Fil-fatt artiklu 17(c)(1) jgħid hekk:

“Għandu jkun hemm Uffiċjal dwar il-Verifika maħtur mill-Awtorita` bi ftehim mal-Ministru wara li jikkonsulta mal-Kumitat Permanenti u li għandu jistħarreġ il-funzjonijiet kollha u l-operat ta’ l-Awtorita`.”

Jiena għandi l-obbligu, mhux bħala chairman ta’ dan il-Kumitat imma bħala Ministru, li nikkonsulta mal-Kumitat Permanenti.  

Fil-21 ta’ Frar 2002 il-bord ta’ l-Awtorita` - u hawnhekk għandi kopja tal-Minuti fejn jingħad hekk

 "The Chairman proposed, and the board agreed to suggest to the Minister for Home Affairs …"

· li kien il-Ministru responsabbli dak iż-żmien –

"… the nomination of Mr Joseph Falzon, former Deputy Chairman of the Authority as Audit Officer in terms of the Development Planning Act."

Ir-rakkmandazzjoni saret fil-21 ta’ Frar 2002, imbagħad ovvjament ġew ir-referendum u l-elezzjoni u dan il-Kumitat ma kienx għadu twaqqaf. 

  ONOR. CHARLES BUHAGIAR:  Ir-rakkmandazzjoni li qed tagħmel il-MEPA hija marbuta  ma’ żmien u saret mill-board tal-MEPA  li m’huwiex il-bord tal-lum.  

  THE CHAIRMAN:  Din ma tressqitx qabel għar-raġunijiet li qed ngħid, jiġifieri dan il-Kumitat ma kienx għadu ġie mwaqqaf. Barra minn hekk, għall-fini tal-liġi għadu l-istess bord, jiġifieri m’hemmx terminu li jiskadi. Li jinbidlu huma biss iż-żewġ rappreżentanti mill-partiti.  

  ONOR. CHARLES BUHAGIAR:  Minn dakinnhar sal-lum dawk it-tnejn biss inbidlu  jew kien hemm xi bdil ieħor(  

  THE CHAIRMAN:  Naħseb li persuna waħda mill-Ministeru għall-Politika Soċjali ... (Interruzzjonijiet) Niddubita, għax jista’ jkun li s-Sur Callus daħal qabel.  Ma tagħmilx differenza, għax għall-fini tal-liġi huwa l-istess bord.  

  ONOR. HELEN D’AMATO:  Id-deċiżjonijiet li jieħu bord ma jiġux mibdula sempliċement għax jinbidel il-bord, jiġifieri d-deċiżjonijiet li jieħu bord jiġu bħala wirt għall-bord ta’ wara.  

  ONOR. CHARLES BUHAGIAR:  Peress li għaddiet sena u hemm nies ġodda fuq il-bord tal-MEPA, forsi ta’ min il-Ministru jintalab jikkonferma mal-bord tal-MEPA din ir-rakkmandazzjoni, għax forsi hemm ħaddieħor fil-bord preżenti li joġġezzjona. Jiena naf min hi l-persuna li qed tiġi rakkmandata. Dan hu l-perit Falzon. Personalment m’għandix diffikulta` li jiġi maħtur hu, imma forsi ta’ min jara jekk il-bord tal-MEPA  kif inhu kostitwit illum jaqbilx ma’ din in-nomina.  

  ONOR. HELEN D’AMATO:  Jiena m’għandix diffikutla` li l-Ministru erġa’ jmur il-MEPA u tgħaddi mill-bord preżenti, pero` rridu noqogħdu attenti għax m’hijiex ħaġa sew li għax għaddiet sena minn mindu tkun ittieħdet deċiżjoni tal-bord, allura dak li ġie deċiż għandu kull darba jerġa’ jinbidel.  Nibża’ li b’dan il-mod jinħoloq preċedent li jkun hemm xi ħadd li jgħid inbidlu xi membri tal-bord mela dik id-deċiżjoni li ħadna sena ilu rridu nerġgħu ntellugħa biex nerġgħu nikonsidrawha.  

  THE CHAIRMAN:  GĦall-liġi huwa l-istess bord, ikun minn min ikun magħmul.  

  ONOR. CHARLES BUHAGIAR:  Naqbel miegħek fejn jirrigwardja deċiżjonijiet li jikkonċernaw lill-MEPA, imma din rakkmandazzjoni li għamlu l-MEPA lill-Ministru u mhux xi deċiżjoni. Jekk ikun deċiżjoni tal-MEPA nifhimha, għax deċiżjoni hija deċiżjoni and it stops there, imma din hija rakkmandazzjoni.  Nerġa’ ngħid bl-ebda mod ma rrid nirifletti fuq il-persuna partikolari, għax il-persuna nvoluta hija ta’ integrita` pero` li qed ngħid huwa li forsi ta’ min f’dawn iċ-ċirkostanzi, ta’ min wieħed jerġa’ jikkonsulta mal-bord tal-MEPA.

  THE CHAIRMAN:  Effettivament staqsejt. Ma nbidel ħadd ħlief il-membri nominati miż-żwġ partiti fil-Parlament.  Leonard Callus  fil-fatt kien diġa` fuq il-bord qabel.  

  ONOR. HELEN D’AMATO:  Se mai naqset persuna waħda li kienet tirrappreżenta lill-ministru tas-Saħħa  u s’issa ma ġie appuntat ħadd.  

  THE CHAIRMAN:  L-uniku tnejn li nbidlu huma li l-Onor. Joe Brincat għan-naħa ta’ l-oppożizzjoni daħal flok l-Onor. Joe Mizzi u l-Onor. Helen D’Amato għan-naħa tal-gvern għax l-Onor. Carmelo Mifsud Bonnici sar segretarju parlamentari.  

  ONOR. TONIO FENECH:    Jekk il-bord kellu ħass li kellu jbiddel l-opinjoni tiegħu naħseb li kellu ċans biżżejjed li jerġa’ jagħmel mozzjoni oħra u jerġa’ jibagħta.  Il-fatt li prattikament baqgħu l-istess nies u ma nħassitx il-ħtieġa li jiġi propost ħadd differenti juri li anke l-bord tal-MEPA huma kuntenti bih.

  THE CHAIRMAN:  Jekk m’hemmx problema fuq il-persuna nistgħu nimxu.

  ONOR. CHARLES BUHAGIAR:  Personalment ma narax problema fuq il-persuna fis-sens li naf li huwa bniedem integru ħafna.  Dak l-uniku kumment li għandi peress li hija rakkmandazzjoni li saret sena ilu.  

  ONOR. HELEN D’AMATO: L-Onor. Charles Buhagiar qiegħed jikkonferma għal darba darbtejn, għax qalha iktar minn darba, li hu jaqbel mar-rakkmandazzjoni. Jien nipproponi li dan il-kumitat jaqbel mal-ħatra ta’ Joe Falzon bħala uffiċjal tal-verifika fil-MEPA.

  THE CHAIRMAN:  Qabel inkomplu hawn proposta li din il-laqgħa tkun miftuħa għall-pubbliku u li tiġi mxandra fuq l-internet.  Il-Kumitat jaqbel ma din il-proposta?

  ONOR. HELEN D’AMATO:  Mr Chairman, jien li mmexxi l-kumitat għall-affarijiet soċjali  nħoss li hija xi ħaġa tajba ħafna li l-proċess ikun qiegħed fil-pubbliku għaliex aħna m’għandna xejn x’inżommu lura mill-pubbliku u naħseb li dan  jagħmel tajjeb. Jien naħseb li iktar ma’ l-press tattendi għal dan il-kumitat iktar aħjar biex l-affarijiet ikunu iktar ċari għall-pubbliku inġenerali.   

  THE CHAIRMAN:  Jien ma nsib assolutament l-ebda diffikulta` li l-media  tkun mistiedna u preżenti, anzi jien nixtieq li l-media tifhem daqsxejn iktar il-proċessi.  Ma nafx min-naħa  ta’ l-oppożizzjoni jekk hemmx oġġezzjonijiet.  

  ONOR. JOE BRINCAT: M’hemmx diffikulta`.

Il-Kumitat qabel li l-laqgħa tkun miftuħa għall-pubbliku u li tiġi mxandra fuq l-internet.  

  ONOR. JOE BRINCAT:  Mr Chairman, il-Perit Buhagiar huwa preċiż ħafna. (Interruzzjonijiet) Din mhux qed ngħidha biċ-ċajt. L-Onor. Buhagiar qalli li qamet id-diffikulta` li dakinhar l-Onor. D’Amato u jien ma konniex fil-bord tal-MEPA, pero` dan ma naħsibx li għandu jkun ta’ ostakolu, fis-sens li jekk ta’ qabilna ħadu d-deċiżjoni, aħna nirtu dik id-deċiżjoni.

  ONOR. HELEN D’AMATO: L-Onor. Brincat ma kienx hawn u dan kien eżattament id-diskors tiegħi li dik hija deċiżjoni li writna mingħand il-MEPA u ma narax għaliex għandha tiġi mibdula.

  ONOR. JOE BRINCAT:   Jien immur oltre.  Jien l-esperjenza tiegħi kienet on the other side, jiġifieri li niddefendi klijenti personali quddiem id-DCC  u rrid ngħid li l-Perit Falzon impressjonani bħala bniedem ta’ rettitudni kbira, bniedem serju, bniedem bil-għaqal u abbli ħafna u jixraqlu li ma jkunx biss nominat mill-Ministru responsabbli mill-MEPA imma li dan il-kumitat kollu għandu jkun unanimu fl-għażla tiegħu. Inħossu li tant huwa bniedem serju li nies serji bħal dawn għandhom ikollhom underlining  ta’ l-onesta` tagħhom.   

  ONOR. CHARLES BUHAGIAR: Peress li l-persuna indikata għamlet żmien chairman  tad-DCC, jista’ jkollu konflitt ta’ interess? Għax jista’ ikun hemm permess pendenti li ħareġ fi żmienu, jista’ jkun hemm  complaints  ta’ permessi li nħarġu  mid-DCC meta hu kien chairman.

  THE CHAIRMAN: Dak huwa possibbli, biss tant għadda żmien minn meta huwa kien chairman tad-DCC li l-probabbilta’ ta’ l-okkorrenza ta’ dan fl-opinjoni tiegħi hija minima ħafna. Apparti dan, fl-opinjoni tiegħi huwa importanti iktar li tkun din il-persuna għax jekk ma jkollux l-esperjenza mhux biss tad-DCC imma anke tal-bord tal-MEPA naħseb li dik il-persuna jkollha diżabilita` biex tkun f’pożizzjoni li tista’ xxomm u tara l-affarijiet bl-aħjar mod.  

Jien naħseb li din hija xi ħaġa li għandha tiġi kkonsidrata mhux biss għall-ewwel persuna li dan il-kumitat qed jaħtar imma anke rigward persuni oħrajn li eventwalment iridu jerfgħu din ir-responsabbilta`. Naħseb li dan, biex ngħidlu hekk, l-iżvantaġġ li qed isemmi l-Onor. Buhagiar huwa superat mill-vantaġġ qawwi li hemm li l-persuna jkollha l-esperjenza ta’ din l-istituzzjoni.

  ONOR. JOE BRINCAT:  Naħseb li l-Perit Buhagiar ma kienx qed iqajjem din il-kwestjoni bħala kwestjoni ta’ żvantaġġ, jew hux ħażin li jkollu l-esperjenza, pero` din bħal meta jkollok imħallef li kien jaħdem fl-uffiċċju ta’ l-avukat ġenerali u allura l-kawżi kriminali kollha kien parti fihom. Dawk li jidħlu ġodda żgur li ma kienx fihom.  Meta jinqala’ il-każ quddiemu li kien involut fih ikollu jastjeni minnu. Jekk jastjeni allura jkollna niġu f’dan il-kumitat u ngħidu li peress li nqalgħet din iċ-ċirkostanza, irridu ninnominaw lil xi ħadd  ad hoc  biex ikun supplenti.  Dik tista’ issir. 

  THE CHAIRMAN:  Jien ma nsib l-ebda diffikulta` jekk jiġri hekk. F’dan l-istadju nixtieq nieħu opinjoni ta’ l-AG fuq din il-kwestjoni għaliex il-liġi kif inhi ma tistabbilixxix x’jiġri jekk ikollna okkorrenza ta’ dan il-każ.   
  ONOR. JOE BRINCAT: Hija naturali. Jekk dik il-persuna f’dak il-każ ma tistax tiffunzjona, din tkun qisha irriżenjat għal dak il-każ, mela se tħalli l-vacuum. Jekk il-liġi tgħidlek li jrid ikun hemm uffiċjal tal-verifika allura jrid jidħol xi ħaddieħor. Hija awtomatikata li la għandek funzjoni pubblika ma tistax tħalliha sede vacante.

  THE CHAIRMAN: Kellna każ taċ-chairman tal-bord ta’ l-appell. Aħna llum għandna żewġ bordijiet ta’ l-appell.  Kien hemm każ fejn l-ebda wieħed ma seta’ joqgħod.  Li għamilna huwa li tiġi nominata persuna bħala chairman ad hoc għal dak il-każ. 

  ONOR. CHARLES BUHAGIAR:   Jien qed inqajjem dan il-punt, Mr Chairman, għall-fatt li permessi ta’ l-awtorita’ tal-MEPA llum mhux se jibqgħu s-snin, se jiġġeddu...(Interruzzjonijiet) M’ilux daqshekk, żgur li spiċċaw minn chairman tad-DDC. Qed ngħid dan għax jista’ jagħti l-każ li permess jekk ikun imġedded, imur lura perijodu mhux ħażin tas-snin.  Issa jien naqbel ma’ dak li qed jissuġġerixxi l-kollega tiegħi l-Onor. Brincat u naħseb li għandna nirrekordjaw li naħtru sistema ta’ operat differenti fil-każ li tqum din l-eventwalita’. Imbagħad wara kollox forsi ma tqumx.   

  THE CHAIRMAN:  Naħseb li f’dak il-każ allura l-ewwel ħaġa nara daqsxejn ma’ l-uffiċċju ta’ l-AG kif tinkwadra din il-kwestjoni in kwantu tal-liġi. Biss ma naqbilx li wieħed għandu jistenna jkollu korrenza ta’ każ biex nitlob il-parir.  

  ONOR. HELEN D’AMATO:  Jien dak li kont se ngħid. M’għandniex nistennew li jinqala’ l-każ għaliex inkella tiġi qisek li inti qed taħdem by crisis  management, li ma naħsibx li għandu jkun il-każ. Jista’ jkun li din il-ħaġa terġa’ tokkorri f’esperjenza oħra meta jiġi nominat awditur ieħor.  Is-sistema fil-MEPA tista’ tkun xi ftit jew wisq kumplikata għal min qatt ma jkunx ħadem fl-ambitu tagħha, u allura inti dejjem trid taħseb meta mhux hekk għandek tagħmel. Qed ngħid hekk għaliex jista’ jkollok il-każ li jkun hemm nominat xi ħadd li qatt ma ħadem fil-MEPA. Jista’ jinħass għada pitgħada li aħjar jekk ikun xi ħadd li qatt ma ħadem fil-MEPA. Issa l-esperjenza trid tgħallimna, pero’ jien naħseb li l-proċedura għandha tkun stabbilita qabel ma jinqala’ l-każ biex l-affarijiet ikunu ċari daqs il-kristall u anke ma tingħatax l-impressjoni li każijiet li jkunu dehru quddiem il-persuna li qed tagħmel il-funzjoni ta’ l-awditur ikunu dehru wkoll quddiemha meta din kienet tokkupa kariga fil-MEPA.

  THE CHAIRMAN:  Jekk tippermettuli nixtieq konklużjoni. Mela naqblu fuq il-ħatra ta’ din il-persuna. Sadanittant jien se nara li jittieħed il-parir ta’ l-AG fuq jekk tokkorri l-istanza li semma l-Onor. Buhagiar. Imbagħad nerġgħu nlaqqgħu dan il-kumitat biex niddiskutu anke dak il-parir.

Il-qbil huwa unanimu fuq din il-ħatra. L-Onor. Brincat.

  ONOR. JOE BRINCAT:   Mr Chairman, ma rridx nieħu post l-Avukat Ġenerali, pero’ kif inhu qiegħed artiklu 17(c) ma jfissirx li dan l-uffiċjal tal-verifika huwa persuna waħda biss.  Dan bħalma f’liġijiet oħrajn nirreferu per eżempju għal spettur tal-pulizija. Dan ifisser li spettur wieħed se jkun hemm? Nistgħu nieħdu wkoll liġijiet fejn jingħad li “il-Ministru jista’“ . Dan ifisser li l-ministru ta’ dak iż-żmien biss? Jew inkella ma jidħolx ieħor li jiġi nominat ad hoc jekk Ministru qiegħed imsiefer?  

  THE CHAIRMAN:   Imma fil-kumpliment tagħha dejjem għandek u n-number six tgħid hekk:  “L-Awtorita’ u d-direttur għandhom jippermettu lill-uffiċjal dwar il-perit ….

  ONOR. JOE BRINCAT: Lill-uffiċjal dwar il-perit…Dak huwa office.  Dan bħal meta ngħidu  l-kelma “ombudsman” jew awditur.  Dan ma jfissirx li l-awditur hu persuna waħda imma huwa uffiċċju.  Jiġifieri dan jista’ jkollu s-sostitut tiegħu.  M’hemm xejn li ma jkunx hemm is-sostitut.  

  THE CHAIRMAN:  I take your point.    

 ONOR. JOE BRINCAT: OK.

  THE CHAIRMAN:  Nixtieq inqassam ukoll il-curriculum vitae tal-Perit Falzon. In kwantu ta’ dan l-ewwel meeting jien se nieħu l-parir ta’ l-AG u jekk xi darba mbagħad nerġgħu niltaqgħu niddiskutu anke dan il-punt.  Grazzi.

Il-Kumitat qabel li l-President tal-Kumitat għandu jirrapporta lill-Kamra vdwar dak li ġie diskuss u deċiż fil-Kumitat.

Fit-8:06 p.m. il-Kumitat aġġorna.

